
ORDIZIA izango da, datorren hila-
ren 12an, hondakinen atez ateko
bilketari ekingo dion Gipuzkoako
hamazazpigarren udalerria. Horre-
la, herri horietako biztanleekin eta
Nafarroako Sakanan ekin diotene-
kin, Euskal Herrian 100.000 bat
dira beren hondakinak atez ate bil-
tzen dituzten herritarrak.

Datua ez da txantxetakoa,
2009an Usurbilek eredu honi ekin
zionean, molde horrek ez zuela
etorkizunik aipatu baitzen euskal
gizarteko eremu politiko eta
mediatiko zabaletan. Hilabete
gutxitan iritsi zen hondakinen
%80 modu sailkatuan biltzera eta
gaur egun %82ra iristen da.

Bilketa molde hori eraginkorra
zela frogatu zenean, atez atekoa-
ren aurkako oposizioak onartu
zuen herri txikietarako balio zeza-
keela, baina ez handietarako. Her-
nanik –19.000 biztanle– hautsi
zuen teoria hori, eta Euskal Herri-
ko herri gehienetan posible litzate-
keela erakutsi du. 2013ko uztai-
lean, Gipuzkoan, zazpi biztanletik
ia batek atez ate kudeatzen ditu
bere hondakinak. Kataluniako 100
udalerritako 560.000 biztanlek
bezala; edo Italiako 18 milioi biz-
tanlek moduan; edo San Frantzis-
ko (AEB), Liverpool eta munduko
hainbat herritan moduan.

Baina ezin da ukatu atez ateko
eredua, arrakastatsua bezain ezta-
baidatua izan dela Gipuzkoan, eta
herritarren zati oso esanguratsua
honen aurka azaldu dela: atez ate-
koaren aurkako plataformek
73.000 sinadura bildu dituzte,
haiek emandako datuen arabera.
Herritarren talde hauek, gehiene-
tan EAJ eta talde mediatiko han-
dien sostengu zabalarekin, errefe-
rendumak ere antolatu izan dituzte
hainbat herritan eta, ika-mika
ugari tartean, hauetako emaitzek

oposizio honen tamaina handia
erakutsi dute.

Ez hori bakarrik, atez ateko pro-
zesua bultzatu duen Bilduren baitan
ere zalantza ugari piztu da berau
gauzatzerako orduan, hainbat arra-
zoirengatik gainera: batetik, bere
boto emaileen artean badira zalan-
tzak; bestetik, atez atekoaren oposi-
zioak lortu du Bilduko hainbat uda-
lek atzera egitea atez atekoan; eta,
besteren artea, Sorturen baitan
badu garrantzia datozen hautes-
kundeetan eredu honek ekar die-
zaiokeen boto galeraren beldurrak.

KORAPILOAREN aurrean izan da
akordioaren bidetik egitea erabaki
duen udalik, batez ere Bildu eta
EAJko indarren adostasunez:
Urnieta, Legazpia, Azpeitia,
Zumaia eta Elgeta izan daitezke
udal akordio berrien erakusgarri.
Hainbat formularen bidez, orain-
goz atez atekoa baztertzea eta bir-
ziklapena nagusiki edukiontzien
bidez bultzatzea izan da egindako
hautua.

Akordio hauek badituzte beren
argi-itzalak. Argien artean legoke
arazoak elkarrizketa eta kontsen-
tsu bidez konpontzeko ahalegina.
Bilketa kontzeptuari dagokionez,
eta edukiontzien orain arteko mol-
dearekin alderatuta, aldaketa esan-
guratsuenak bi dira bereziki eta
hauek ere argien artean kokatzeko
modukoak: birziklatzea derrigo-
rrezkoa izatea eta –txip bidez– era
kontrolatuan egitea.

Itzal nagusiak eraginkortasunari
dagozkio. Orain arteko edukion-
tzien ereduan, borondatezko bos-
garren edukiontzia gehituz, sailka-
pen tasak nekez iristen dira
%40-45era (Lazkao, Urnieta).
Zumaian uneren batean iritsi izan
dira %60ra, baina derrigorrezkoa
ez izatean, kontzientziazio kanpai-
nak desagertzean, pikoak behera
egiten du. Esperimentu berritzaile
hauen itzalen artean zerrenda dai-
teke baita ere birziklatze tasa aha-
lik eta handiena lortzeko ez dela
plangintza eta epe zehatzik finka-
tu, horrek dakarren arriskuarekin.

Laburbilduz, eztabaida guztia-
ren erdian azaleratu den kontzep-
turik garrantzitsuena zera da: ez
da garrantzitsuena biltzeko siste-
ma, baizik eta birziklatze tasa
handienera iristea. Edo bestela
esanda, helburua da ahalik eta
gutxien kutsatzea –hondakinak
nahasian biltzea kutsadura da–.
Eta helburu hau betetzeko, orain-
goz argi dago biderik eraginko-
rrena atez ateko bilketa dela

(%80-85eko sailkapen
tasa). Eredu honek, gaine-
ra, beste gauza oso garran-
tzitsu bat ere erakusten du,
indarrean jar tzen den
herrietan, herritar ren
gehiengoak normaltasun
osoz sailkatzen ditu hon-
dakinak eta eztabaida hau

lehen planoetatik desagertzen da.
Lortuko al dute halakorik bilke-

ta saio berriek? Ikusgai da, baina
begirunerik handiena eta emaitzik
onena merezi dute saio berri
hauen bultzagileek. Atez ateko
saioak merezi duen, eta orain arte
izan ez duen, begirune
eta arrakasta bera. Bir-
ziklatzeak merezi du
orain arte izan ez duen
aukera. n

Aukera berri bat birziklapenari

Ezin da ukatu atez ateko
eredua arrakastatsua bezain
eztabaidatua izan dela
Gipuzkoan


